15 май – Халыкара гаилә көне

ТУГАНЫҢНЫҢ КАДЕРЕН БЕЛ
(Башлангыч сыйныфлар өчен тәрбия сәгате)

Фирүзә РАФИКОВА,

Мамадыш районы Югары Ушма урта мәктәбенең башлангыч сыйныфлар укытучысы
Тәрбия сәгатенә әзерлек барышында укучыларга «Үги кыз», «Гөлчәчәк» дигән татар халык әкиятләрен укырга тәкъдим ителә. Тәрбия сәгате үткәрү өчен элеккеге авыл өе белән ишегалды, тәрбия кагыйдәләре, «Үги кыз», «Гөлчәчәк» әкиятләреннән иллюстрацияләр, татар халык мәкальләре язылган презентация ясала.
Максат. «Туган» сүзенә аңлатма бирү. Тату яшәү кагыйдәләре белән таныштыру. Туганлык хисләре тәрбияләү.

 Гөлдәния Хәйруллина башкаруында талгын гына «Туганнарның кадерен бел» җыры яңгырый.
Укытучы. Туганнар кемнәр алар? Сезнең туганнарыгыз бармы? Сез алар белән аралашасызмы? (Укучыларның җаваплары тыңланыла, тулыландырыла.)
«Татар теленең аңлатмалы сүзлеге»ндә туган сүзенә турыдан-туры «кан-кардәш” дип аңлатма бирелгән. Әйе, укучылар, әти-әнидән кала алар – сезнең иң якын кешеләрегез. Сезнең абыегыз, апагыз яки энегез яки сеңлегез – сезнең бертуганнарыгыз. Болардан тыш, туганнан туганнар була. Алар – сезнең әтиегезнең яки әниегезнең бертуганнарының балалары. Әтиегезнең яки әниегезнең бертуганнары да – сезгә бик якын кешеләр. Аларны зурлап, безнең татар халкында «Дәү апа», «Дәү абый», «Матур апа», «Алма апа» дип йөртәләр. 

Әйе, укучылар, борынгы бабаларыбыз чорында да ук инде туганлык җепләренә зур игътибар биргәннәр. Шуңа күрә бер йорт нигезендә берничә гаилә көн иткән, һәркем үз эшен белеп намус белән үтәгән, олы туганнарны зурлаганнар, кечкенә туганнарына шәфкатьле булганнар. Ир туганнар кыз туганнарын кайгырткан. Алар әдәп кагыйдәләренә күнектерелеп үскәннәр.

Хәзер мин сезне шул кагыйдәләрнең берничәсе белән таныштырып китәм. Сез алар белән килешәсезме, тагы нинди өстәмәләр кертер идегез? 

· Туганнарыгызга хөрмәт белән карагыз.

· Аларга карата әдәпле булыгыз. Үзегездән олы булган туганнарыгызга әти-әниегезгә караган шикелле карагыз, туганнарча мөнәсәбәттә булыгыз.

· Кечкенә туганнарыгызга шәфкатьле булыгыз, рәнҗетмәгез, алар кулында булган әйберне кычкыртып алмагыз.

· Кулыгызда булган әйбердән туганнарыгызга өлеш чыгарыгыз. Саран булмагыз!

· Туганнарыгызны әти-әниләрегезгә, чит кешеләргә яманлап сөйләмәгез, яман гадәткә гадәтләнмәгез.

· Кечкенәдән үк туганнарыгызның шатлыгына, уңышына шатланып, кайгысына кайгырып яшәргә өйрәнегез.

· Юкка туганыгызны рәнҗетсәләр, аны яклап чыгыгыз. Бер-берегезгә терәк булыгыз.

· Туганыгыздан бервакытта да көнләшмәгез.


· Туганыгыз белән горурланыгыз.

 (Һәр кагыйдә аңлатылып, фикер алышып, өстәмәләр кертеп барыла.)
Халыкта шушы кагыйдәләр белән яшәүчеләргә яратып хөрмәт күрсәткәннәр, ә бу кагыйдәләрне бозучыларны гаеп иткәннәр. Моны татар халык әкиятләрендә дә күрергә була. Мәсәлән, сез барыгыз да яратып укыган «Үги кыз» әкиятендә без нәрсә күзәтәбез?

 (Укучыларның җаваплары тыңланыла, тулыландырыла.)

Дөрес әйтәсез, укучылар. Туганыннан көнләшеп, аңа начарлык теләгән кызның үзен дә кара елан чага.

Ә инде хәзер «Гөлчәчәк» әкиятен искә төшерик.

(Укучыларның җаваплары тыңланыла, тулыландырыла.)

Бу әкияттә туганнар бердәм, ярдәмчел булгач, алар авырлыкларны да җиңеп чыгалар. Бай, тыныч тормыш итәләр.
Ә хәзер татар халкының мәкальләрен карап үтик (мәкальләр белән эшләү):
· Туган бар җирдә ярдәм бар.
· Тату туганнар таштан койма койганнар.
· Туган-кадере – аерылгач, тун кадере – ертылгач.

· Туганнар татулыгы байлыктан артык. 

(Укучыларның җаваплары тыңланыла, тулыландырыла.) 
Алда әйтеп үткәнемчә, туганнар – әти-әнидән кала иң кадерле кешеләребез. Димәк, без аларны яратып, хөрмәт итеп яшәргә һәм аларга карата игътибарлы булырга тиешбез. Мәсәлән, сез үз туганнарыгызның туган көннәрен беләсезме? (Укучылар җавабы тыңланыла.)
Сез аларны онытмас өчен кечкенә блокнот башлап шуңа язып куегыз. Ә инде бәйрәмнәр җиткәндә үз кулларыгыз белән бүләк әзерләсәгез, туганыгыз бик сөенер. 

Ерактагы туганнарыгызны алдан ук котлау открыткасы салып яки телефоннан котлый аласыз.
Әгәр туганыгыз сезгә кунакка килә икән – ул сезнең иң кадерле кунагыгыз булсын. Ачык йөз, тәмле сүз, сый-хөрмәт белән сез аңа хөрмәт күрсәтергә онытмагыз. «Кунакның урыны түрдә», – дип юкка әйтми халкыбыз.

Класста яңгыраган «Туганнарның кадерен бел» җырына кушылып, әңгәмә тәмамлана.

